4 თებერვალს, კიბოსთან ბრძოლის საერთაშორისო დღეს, საქართველოს ოკუპირებული ტერიტორებიდან დევნილთა, შრომის, ჯანმრთელობის და სოციალური დაცვის სამინისტრო, ქალაქ თბილისის მერია და პაციენტთა კავშირი, კიბოს კონტროლის საერთაშორისო კავშირთან (UICC)  ურთიერთთანამშრომლობის მემორანდუმს გააფორმებენ.
Tbilisi C/Can 2025: City Cancer Challenge   შესახებ
თბილისი – ონკოპაციენტებზე მზრუნველი ქალაქი 2025
კიბოს კონტროლის საერთაშორისო კავშირმა (UICC)  2018 წლის 5 ივლისს, ნიუ-იორკში ოფიციალურად გამოაცხადა თბილისი, როგორც კიბოს წინააღმდეგ მებრძოლი ქალაქი და შესაბამისად, თბილისი ჩაერთო საერთაშორისო მოძრაობაში, რომლის მიზანია კიბოს ხარისხიან მკურნალობაზე თანასწორი და მდგრადი ხელმისაწვდომობა. UICC-ის მიერ ინიცირებული „გამოწვევა კიბოს წინააღმდეგ ბრძოლაში“ პროექტის ფარგლებში კავშირი  შერჩეულ ქალაქებს, კიბოს მკურნალობის ხელმისაწვდომობის გაზრდის კუთხით, მულტისექტორულ მხარდაჭერას უცხადებს. 
UICC თავის პარტნიორ ორგანიზაციებთან ერთად თბილისის მხარდაჭერას უზრუნველყოფს 2 წლის განმავლობაში:
· დაინტერესებულ მხარეთა (სახელმწიფო, სამოქალაქო საზოგადოება, სასწავლო-საგანმანათლებლო დაწესებულებები, სამედიცინო ორგანიზაციები და სამედიცინო პერსონალი, კერძო სექტორი)  შერჩევა და სამუშაო პროცესში ჩართვა.
· კიბოსთან ბრძოლის პრიორიტეტების იდენტიფიცირების მიზნით არსებული სიტუაციის სრულფასოვანი შეფასება - ნაკლოვანებებისა და საჭიროებების გამოვლენა 
· პრიორიტეტების გათვალისწინებით სამოქმედო გეგმის შემუშავება
· შემუშავებული სამოქმედო გეგმის დანერგვა
· განხორციელებული აქტივობებისა და მიღწევების მონიტორინგი და შეფასება
კიბოს კონტროლის საერთაშორისო კავშირის (UICC) შესახებ
კიბოს კონტროლის საერთაშორისო კავშირი დაარსდა 1993 წელს და რეგისტრირებულ იქნა ჟენევაში, შვეიცარიაში 2006 წლის 1 მარტს. UICC აერთიანებს და მხარს უჭერს კიბოსთან ბრძოლის  საზოგადოებებს, რათა შეამციროს კიბოს გლობალური ტვირთი, ხელი შეუწყოს სამართლიანობას და თანასწორობას და კიბოს კონტროლის ინტეგრაციას ჯანმრთელობისა და განვითარების მსოფლიო გეგმებში. იგი აერთიანებს 1000 წევრ და 56 პარტნიორ ორგანიზაციას 162 ქვეყნიდან.   UICC-ის სწრაფად მზარდ ორგანიზაციაში გაერთიანებულია მსოფლიოს კიბოსთან ბრძოლის უდიდესი საზოგადოებები, ჯანდაცვის სამინისტროები, კვლევითი ორგანიზაციები, პაციენტთა ჯგუფები, კანონმდებლები და ინდუსტრიის ლიდერები.  UICC  ასევე მჭიდროდ თანამშრომლობს ისეთ ავტორიტეტულ საერთაშორისო ორგანიზაციებთან, როგორიცაა ჯანმრთელობის მსოფლიო ორგანიზაცია (WHO), კიბოს კვლევის საერთაშორისო სააგენტო (IARC), გაერთიანებული ერების ეკონომიკური და სოციალური საბჭო (ECOSOC),  ატომური ენერგიის საერთაშორისო სააგენტო (IAEA).  
კიბოსთან ბრძოლის საერთაშორისო დღის შესახებ
4 თებერვალს, ყოველწლიურად, მსოფლიოში კიბოსთან ბრძოლის საერთაშორისო დღე აღინიშნება.
კიბოსთან ბრძოლის საერთაშორისო დღის მიზანია, კიბოს გლობალური ტვირთის შემცირება მკურნალობაზე ხელმისაწვდომობის გაზრდისა და მილიონობით სიცოცხლის გადარჩენის გზით, რაც მსოფლიოს მოსახლეობაში დაავადების შესახებ ცნობადობის ამაღლებით, სახელმწიფოს ჩართულობითა  და თითოეული მოქალაქის აქტივობის გაზრდით მიიღწევა.
[bookmark: _GoBack]კიბოსთან ბრძოლის საერთაშორისო დღე საშუალებას აძლევს ადამიანებს ინდივიდუალურად და ერთობლივად,  მსოფლიოს მასშტაბით გამოხატონ მხარდაჭერა და განახორციელონ აქტივობები, და ამგვარად, სახელმწიფოს კიბოსთან ბრძოლის მიმართულებით მეტის კეთებისკენ მოუწოდონ. 
კიბოსთან ბრძოლის საერთაშორისო დღე ორგანიზებულია კიბოს კონტროლის საერთაშორისო კავშირის (UICC) მიერ.
2019 წელს, კიბოსთან ბრძოლის საერთაშორისო დღეს, სტარტს აიღებს კამპანია „მე ვარ და მე ვიქნები“. კამპანია გაგრძელდება 3 წლის განმავლობაში. იგი თითოეულ მოქალაქეს   მოუწოდებს მოქმედებისკენ, რათა  კიბოს გლობალური ტვირთი შემცირდეს. 
ვინც არ უნდა იყო - კიბოსგან განკურნებული, მისი კოლეგა, მეგობარი, ოჯახის წევრი, ბიზნეს ლიდერი, ჯანდაცვის პერსონალი,  პედაგოგი თუ სტუდენტი - იმოქმედე ახლა, რათა შეცვალო მომავალი.
 



